
Iacháu Mam yng Nghyfraith Pedr
-
gan Catrin Roberts
Cefndir Beiblaidd: 
Marc 1:29-34

Cymeriadau:
Simon Pedr.  Cyfaill

Offer:


Wadin/gwlân cotwm.

Simon Pedr yn eistedd yn y Sêt Fawr, neu ar y llwyfan, gyda wadding yn ei glustiau.  Cyfaill yn dod i mewn ac yn dweud Helo.  Simon Pedr yn cymryd dim sylw.  Cyfaill yn mynd ato ac yn ei gyffwrdd.  Simon Pedr yn neidio.

SP:

O!  Helo!   Sori am hynny!
Cyfaill:
Beth wyt ti’n ei wneud yma? Mae’n hwyr i ti fod yn eistedd ar lan y llyn.

SP:
Beth?

Cyfaill:
(yn codi ei lais)  Beth sy’n bod arnat ti?  Wyt ti wedi colli dy glyw?

SP:
O!  Sori! (tynnu’r wadding o’i glustiau)  Roeddwn i wedi anghofio am hwn!
Cyfaill:
Beth sy?  Pigyn clust?

SP:
Na.  Ond efallai y bydd gen i bigyn clust erbyn nos yfory!

Cyfaill:
Beth wyt ti’n ei feddwl?

SP:
Yr “yng-nghyfraith” acw!  Mam y wraig.  Mae hi’n siarad fel melin bupur ac yn rhoi “ordors” i mi. (Llais uchel) “Simon, gwna hyn.  Simon, gwna’r llall.  Simon, mae angen coed i’r tân. Simon, pryd wyt ti’n mynd i drwsio’r gadair yna?  Simon, wnest ti ddim dal llawer o bysgod heddiw.”  Hy!

Cyfaill:
Roeddwn i’n meddwl bod y bos yn wael.

SP:
Roedd hi’n wael.  Yn wael iawn a dweud y gwir. Roedd gen i biti drosti. Roedd ganddi wres uchel iawn, a’r cyfan roedd hi’n gallu ei wneud oedd gorwedd yn llipa yn y gwely.  Ond O! Roedd hi’n dawel ac roeddwn i’n cael llonydd!

Cyfaill:
Beth oedd wedi achosi’r dwymyn?

SP:
Wn i ddim. Wedi llyncu pry’ efallai oherwydd bod ei cheg hi’n agored o hyd, a hwnnw wedi rhoi germs iddi! Ta waeth, roedd hi’n wael iawn.

Cyfaill:
Y meddyg roiodd ffisig iddi?

SP:
Na.  Ddaeth yr un meddyg yn agos. Iesu, ti’n gwybod – fy ffrind i o Nasareth. Daeth Iesu i’r tŷ ar ôl clywed am ei salwch, gafael yn ei llaw a – wn i ddim beth – gweddïo?  Siarad?  Ond un funud roedd hi’n gorwedd dan dwymyn, a’r funud nesa roedd hi wedi codi o’r gwely yn berffaith iach!

Cyfaill:
Ydy’r Iesu yma’n feddyg?  

SP:
Dydw i ddim yn siŵr beth ydy o.  Fo ydy’r dyn mwyaf ffantastig welais i erioed.  Mae o’n gallu siarad am Dduw fel petai o’n ei adnabod.  Mae’n garedig wrth bawb. Rydw i’n teimlo fel dyn gwahanol ar ôl ei gyfarfod. Ac mae’n gallu iacháu pobl. Cyn i Iesu ddod i’n tŷ ni, gwelais i ddyn oedd yn cael ei boeni gan ysbryd drwg yn cael ei iacháu ganddo yn y synagog.  

Cyfaill:
Mae pawb uwch ben eu digon yn eich tŷ chi felly.

SP:
Ydyn – pawb ond fi!  Rydw i’n falch fod yr hen wraig yn well, ond ga i ddim llonydd o hyn ymlaen.  Roeddwn i wedi taflu’r capiau clust yma i ffwrdd (dangos y wadding), ond os ydw i’n mynd i aros yn gall, bydd yn rhaid i mi eu defnyddio o hyn ymlaen!

Cyfaill:
Druan ohonot ti!  (edrych y tu cefn iddo’i hun) Pwy ydy hwn sy’n dod o dy dŷ di?  Dyn dieithr?
SP:
Na.  Iesu.  Mae’n siŵr ei fod o hefyd wedi cael digon o’r siarad di-stop!  Well i mi gynnig ychydig o wadding iddo fo hefyd.
(y ddau yn gadael)

Llais:
Marc 1:29-34

